
Annotatsiya: Mazkur maqolada Oʻzbekiston Respublikasida soliq nazorati tizimini takomillashtirishning dolzarb muammolari 
va ustuvor yoʻnalishlari tahlil qilinadi. Xususan, soliq organlarining tashkiliy tuzilmasida raqamli integratsiyaning yetarli 
emasligi, malakali kadrlar yetishmasligi va riskka asoslangan yondashuvdan cheklangan foydalanish kabi muammolar 
koʻrib chiqilgan. Amaldagi soliq nazorati amaliyotining tanqidiy tahlili asosida huquqiy va institutsional islohotlar zarurati 
asoslab berilgan. Taklif etilgan yo‘nalishlar qatorida soliq nazorati jarayonlarini to‘liq raqamlashtirish, riskka asoslangan 
auditni rivojlantirish, preventiv va maslahat funksiyalarini kuchaytirish, soliq qonunchiligini optimallashtirish hamda 
idoralararo hamkorlikni mustahkamlash masalalari muhim oʻrin egallaydi.

Kalit soʻzlar: soliq nazorati, huquqiy asoslar, tashkiliy tuzilma, raqamlashtirish, riskka asoslangan yondashuv, soliq 
ma’muriyatchiligi, islohotlar, soliq qonunchiligi.

Abstract: This article analyzes the pressing challenges and strategic directions for improving the tax control system in the 
Republic of Uzbekistan. Particular emphasis is placed on identifying deficiencies such as insufficient digital integration 
within the organizational structure of tax authorities, a shortage of qualified personnel, and limited use of risk-based 
approaches. Based on a critical assessment of the current practices, the study proposes targeted legal and institutional 
reforms. These include full digitalization of tax control processes, development of risk-based audits, enhancement of 
preventive and advisory functions, optimization of tax legislation, and strengthening interagency cooperation.

Key words: tax control, legal framework, organizational structure, digitalization, risk-based approach, tax administration, 
reforms, tax legislation.

Аннотация: В статье рассматриваются актуальные проблемы и приоритетные направления совершенствования 
системы налогового контроля в Республике Узбекистан. Особое внимание уделяется недостаточной цифровой 
интеграции в организационной структуре налоговых органов, дефициту квалифицированных кадров и 
ограниченному применению риск-ориентированного подхода. На основе критического анализа существующей 
практики сформулированы конкретные предложения по правовой и институциональной модернизации налогового 
контроля. Ключевыми мерами определены полная цифровизация процессов, развитие риск-ориентированного 
аудита, усиление профилактических и консультационных функций, оптимизация налогового законодательства и 
укрепление межведомственного взаимодействия.

Ключевые слова: налоговый контроль, правовые основы, организационная структура, цифровизация, риск-
ориентированный подход, налоговое администрирование, реформы, налоговое законодательство.

K I R I S H
O‘zbekiston Respublikasidagi hozirgi ijtimoiy-iqtisodiy vaziyat, dunyo iqtisodiyoti o‘tish davrida bo‘lgan 

boshqa mamlakatlar tajribasida kuzatilganidek, davlat boshqaruvi mexanizmlarini, jumladan, soliqqa tortish 
sohasida samaradorlikni oshirishni taqozo etmoqda. Davlat moliyaviy boshqaruvi tizimining asosiy bo‘g‘inlaridan 
biri soliq nazorati hisoblanadi. Uning sifati va samaradorligi byudjetning daromad qismini shakllantirish, 
shuningdek, davlatning moliyaviy barqarorligi va iqtisodiy xavfsizligini ta’minlash bilan bevosita bog‘liqdir.

Soliq nazorati nafaqat fiskal, balki tartibga solish funksiyasini ham bajaradi. U soliq intizomini oshirish, soliqqa 
tortish sohasidagi huquqbuzarliklarni aniqlash va ularning oldini olish, shuningdek, davlat va soliq to‘lovchilar 
o‘rtasida o‘zaro ishonchni mustahkamlashda muhim ahamiyat kasb etadi. Iqtisodiyotni raqamlashtirish, 
tadbirkorlik faoliyatining kengayishi va moliyaviy operatsiyalar hajmining ortib borayotgan sharoitida soliq 
nazoratining huquqiy va tashkiliy mexanizmlari shaffoflik, tezkorlik va natijadorlik kabi zamonaviy talablarga 
javob beradigan darajada takomillashtirilishini talab qiladi.

O‘tkazilayotgan islohotlarga qaramasdan, O‘zbekistonda soliq nazorati tizimida bir qator tizimli muammolar 
saqlanib qolmoqda. Jumladan, normativ-huquqiy bazaning nomukammalligi, nazorat organlari o‘rtasida 
yetarli darajadagi muvofiqlashtirishning yo‘qligi, shuningdek, analitik monitoring va soliq risklarini baholash 
imkoniyatlarining cheklanganligi ushbu sohada dolzarb masala sifatida namoyon bo‘lmoqda. Bu holat soliq 
nazoratining amaldagi amaliyotini chuqur ilmiy tahlil qilish, xalqaro tajriba va milliy xususiyatlarni hisobga olgan 
holda uni takomillashtirishga doir takliflar ishlab chiqishni zarur qiladi.

Soliq nazoratining huquqiy asoslari davlat soliq siyosatini samarali amalga oshirishning poydevorini tashkil 
etadi. O‘zbekiston Respublikasi ilmiy adabiyotlarida hamda xorijiy manbalarda mazkur yo‘nalishga oid ko‘plab 
tadqiqotlar mavjud bo‘lib, ular soliq nazoratining barcha bosqichlarini aniq huquqiy tartibga solish zarurligini 
ta’kidlaydi. 

M A V Z U G A  O I D  A D A B I Y O T L A R  S H A R H I
Mamlakatimizda soliq nazoratining huquqiy va tashkiliy asoslarini takomillashtirish O‘zbekiston Respublikasi 

Soliq kodeksiga asoslangan holda amalga oshirilishi lozim. Soliq kodeksining V bo‘limida soliq nazorati masalasi 
aniq va har tomonlama ko‘rib chiqilgan bo‘lib, unda soliq nazoratining turlari, shakllari va ularni o‘tkazish tartibi 
batafsil bayon etilgan. Soliq kodeksida berilgan ta’rifga ko‘ra, vakolatli organlarning soliq to‘lovchilar va soliq 
agentlari tomonidan soliq to‘g‘risidagi qonunchilikka rioya etilishini nazorat qilishga doir faoliyati soliq nazorati 
deb yuritiladi [1].

Shuningdek, soliq nazorati masalalari bugungi kunda keng izlanishlar olib borilayotgan dolzarb 
yo‘nalishlardan biri bo‘lib, nazariy jihatdan mahalliy olimlar – T. Malikov, Q. Yahyoyev, J. Zaynalov, N. R. Kuziyeva, 
A. V. Vahobov, A. S. Jo‘rayev, A. Yo‘ldoshev, O. Olimjonov va boshqalar tomonidan chuqur o‘rganilgan. Xorijiy 
ilmiy doiralarda esa J. Mirrlees, C. Fuest, Yu. M. Orlov, L. K. Goremykina, M. V. Karp, O. S. Kirillov, V. G. 
Knyazev, I. A. Mayburov, T. V. Muravlev, L. P. Pavlov, V. G. Panskov, M. V. Romanovskiy, T. F. Yutkin kabi olimlar 
tomonidan ushbu sohaga oid salmoqli tadqiqotlar amalga oshirilgan.

Soliqqa tortish masalalarini chuqur o‘rgangan taniqli iqtisodchi olim T. Malikov soliq nazoratini quyidagicha 
ta’riflaydi: “Vakolatli organlar tomonidan amalga oshiriladigan, soliq qonunchiligiga rioya etilishini, soliqlarni 
to‘g‘ri hisoblash va o‘z vaqtida to‘lashni tekshirish, shuningdek, soliq qonunbuzarliklarini aniqlash va oldini 
olishga qaratilgan tadbirlar majmuasi” [5].

A. Jo‘rayev va A. V. Vahobov “Soliqlar va soliqqa tortish” darsligida esa soliq nazoratini “yuridik va jismoniy 
shaxslar tomonidan soliqlar va boshqa majburiy to‘lovlarning to‘liq va o‘z vaqtida to‘lanishini ta’minlash ustidan 
amalga oshiriladigan nazorat” deb ifodalaydi [7].

Rossiyalik iqtisodchi Yu. M. Orlovning fikriga ko‘ra, soliq nazorati – bu “vakolatli davlat organlari tomonidan 
amalga oshiriladigan, soliqlarni to‘g‘ri hisoblash, to‘liq va o‘z vaqtida to‘lash, shuningdek, soliq to‘lovchilar 
tomonidan soliq qonunchiligi talablariga rioya etilishini tekshirishga yo‘naltirilgan faoliyat” [6].

L. K. Goremykina esa soliq nazoratini quyidagicha ta’riflaydi: “Soliq sohasida qonuniylikni ta’minlash va 
soliq tushumlarini oshirishga qaratilgan tadbirlar tizimi orqali amalga oshiriladigan davlat nazoratining bir shakli” 
[4].

T A D Q I Q O T  M E T O D O L O G I YA S I
Maqolada tahlil, sintez, ilmiy kuzatish, iqtisodiy tadqiqot metodologiyasi, tizimli yondashuv, monografik 

tahlil, taqqoslash va guruhlash kabi ilmiy-uslubiy usullardan foydalanilgan.

T A H L I L  V A  N A T I J A L A R
Soliq nazoratini amalga oshirish vazifasi vakolatli davlat organlari uchun soliq ma’muriyatchiligi sohasidagi 

eng muhim yo‘nalishlardan biri bo‘lib, ushbu vazifani bajarish va soliq ma’muriyatchiligi sohasidagi islohotlarni 
yangi bosqichga ko‘tarish maqsadida O‘zbekiston Respublikasi Prezidentining 2017-yil 18-iyuldagi “Soliq 
ma’muriyatchiligini tubdan takomillashtirish, soliqlar va boshqa majburiy to‘lovlarning yig‘iluvchanligini oshirish 
chora-tadbirlari to‘g‘risida”gi PF–5116-son1 Farmoni qabul qilingan. Unda asosiy muammolardan biri sifatida 
soliq nazoratini tashkil qilish mexanizmlarining yetarlicha mukammal emasligi, xususan, soliq tekshiruvi 
obyektlarining zarur tahlilsiz belgilanayotgani, natijada soliqqa oid huquqbuzarliklarni aniqlash va ularni barvaqt 
profilaktika qilish samaradorligining pasayib borayotgani ta’kidlangan [2].

Bundan tashqari, O‘zbekiston Respublikasi Prezidentining 2019-yil 10-iyuldagi “Soliq ma’muriyatchiligini 
takomillashtirish bo‘yicha qo‘shimcha chora-tadbirlar to‘g‘risida”gi PQ–4389-sonli2 qarori bilan tasdiqlangan 
Soliq ma’muriyatchiligini takomillashtirish strategiyasida soliq nazoratining shaffofligini ta’minlash, korrupsiya 
omillarini kamaytirish muhim yo‘nalishlardan biri sifatida belgilangan. Ushbu strategiyada soliq to‘lovchilar 
faoliyatiga ortiqcha aralashuvni kamaytirish, davlat soliq xizmati organlarida “inson omili” va korrupsiya holatlarini 
minimallashtirish imkonini beruvchi tavakkal-tahlil va masofaviy tahliliy ishlar tizimi asosida zamonaviy soliq 
nazorati mexanizmlarini shakllantirish vazifasi belgilangan [3].

Yuqoridagilarni hisobga olgan holda, shuni aytish mumkinki, soliq nazoratining huquqiy asoslarini yanada 
takomillashtirish nafaqat milliy ehtiyojlardan, balki xalqaro soliq shaffofligi standartlaridan kelib chiqqan holda 
amalga oshirilishi lozim. Bu jarayon fiskal barqarorlikni mustahkamlash, huquqiy prognozlash imkoniyatlarini 
kengaytirish, shuningdek, soliq to‘lovchilar ishonchini oshirishga xizmat qiladi.

O‘zbekistonda, boshqa o‘tish davridagi iqtisodiyotlarga ega davlatlar tajribasida bo‘lgani kabi, samarali 
soliq nazorati barqaror byudjet tushumlarini ta’minlash, iqtisodiy faollikni rag‘batlantirish va yashirin iqtisodiyotga 
qarshi kurashishning muhim vositasidir.

O‘zbekiston soliq organlarining joriy tashkiliy tuzilmasi, amalga oshirilgan islohotlarga qaramay, hali ham 
qator tizimli muammolarga duch kelmoqda (1-rasm):

Ko‘plab protseduralarning yetarli darajada raqamli integratsiyalanmaganligi va avtomatlashtirilmaganligi 
sababli, soliq nazorati jarayonlarida inson ishtiroki zarur bo‘lmoqda, bu esa qog‘oz hujjatlar aylanishining 
ortishiga va korrupsiya xavfining kuchayishiga olib keladi. Garchi elektron xizmatlar faol joriy etilayotgan 
bo‘lsa-da, ulardan to‘liq va keng miqyosda foydalanish hali ham dolzarb vazifa bo‘lib qolmoqda.

Ayni paytda ayrim hududlarda va soliq tizimining ba’zi darajalarida yuqori malakali mutaxassislar, xususan, 
zamonaviy audit usullari, katta hajmdagi ma’lumotlarni tahlil qilish va xalqaro soliqqa tortish masalalarida 
salmoqli kadrlar tanqisligi kuzatilmoqda. Bu esa ma’muriy samaradorlikning pasayishiga, qonunchilikni amalda 
qo‘llashdagi xatolarga va soliq to‘lovchilarning ishonchi susayishiga olib kelishi mumkin.

Soliq nazoratining asosiy e’tibori, odatda, qonunbuzarliklar sodir bo‘lganidan keyin ularni aniqlashga 
qaratilgan bo‘lib, oldini olish, maslahat berish, qonunchilikni tushuntirish kabi preventiv funksiyalar yetarli 
darajada rivojlanmagan. Bu esa soliq qonunchiligiga ixtiyoriy rioya etish madaniyatining shakllanishiga emas, 
balki jarimalar va peniyalarning ortishiga olib kelmoqda.

Protseduralarning shaffof emasligi va soliq qonunchiligining murakkabligi kichik va o‘rta biznes subyektlari 
uchun normativ talablarga to‘laqonli rioya etishni murakkablashtiradi, bu esa bexosdan qonunbuzarliklar sodir 
etilishiga sabab bo‘lmoqda.

1	 O‘zbekiston Respublikasi Prezidentining 2017-yil 18-iyuldagi “Soliq ma’muriyatchiligini tubdan takomillashtirish, soliqlar va boshqa 
majburiy to‘lovlarning yig‘iluvchanligini oshirish chora-tadbirlari to‘g‘risida”gi PF–5116-son Farmoni: https://lex.uz/docs/-3271159 

2	 O‘zbekiston Respublikasi Prezidentining 2019-yil 10-iyuldagi “Soliq ma’muriyatchiligini takomillashtirish bo‘yicha qo‘shimcha chora-
tadbirlar to‘g‘risida”gi PQ–4389-sonli qarori: https://lex.uz/docs/-4415356 

Garchi riskka asoslangan yondashuv prinsiplari qonunchilikda e’lon qilingan bo‘lsa-da, amaliyotda ularni 
qo‘llash izchil va samarali emas. Bu esa real xavflarga asoslanmagan tekshiruvlarga olib keladi, natijada 
nazorat resurslari muhim va dolzarb sohalardan chalg‘itiladi.

1-rasm. O‘zbekiston soliq tizimida soliq nazoratining samaradorligiga salbiy ta’sir ko‘rsatayotgan omillar3

Aniqlangan kamchiliklarni bartaraf etish va O‘zbekistonda soliq nazorati samaradorligini oshirish uchun 
huquqiy va institutsional o‘zgarishlarni o‘z ichiga olgan kompleks yondashuv zarur. Buning uchun, eng avvalo, 
soliq organlarining to‘liq raqamli transformatsiyasini jadallashtirish lozim. Bu jarayon elektron hujjat aylanishi 
tizimlarini takomillashtirish, onlayn-audit amaliyotini kengaytirish, katta ma’lumotlar asosida risklarni aniqlash 
uchun bashoratli tahlil mexanizmlarini joriy etish, shuningdek, soliq to‘lovchilar uchun qulay mobil ilovalarni 
ishlab chiqishni o‘z ichiga oladi. Bularning barchasi inson omilini minimallashtirish va korrupsiya xavfini 
kamaytirishga xizmat qiladi.

Shu bilan birga, soliq nazoratining barcha bosqichlarida riskka asoslangan yondashuvni chuqurlashtirish 
talab etiladi. Bu yondashuv asosida ma’lumotlar tahlili, soha xususiyatlari va soliq to‘lovchilarning xatti-
harakatlariga asoslangan holda yanada mukammal baholash modellarini ishlab chiqish va amaliyotga joriy etish 
zarur bo‘ladi. Natijada, tekshiruvlar yanada maqsadli va samarali bo‘lib, ularning chastotasi to‘lovchilarning risk 
darajasiga mos ravishda belgilanadi.

Boshqa tomondan, soliq organlari xodimlarini zamonaviy bilim va ko‘nikmalarga ega mutaxassislar sifatida 
shakllantirish uchun doimiy o‘qitish va qayta tayyorlash dasturlariga sarmoya kiritish muhimdir. Bunday dasturlar 
zamonaviy audit metodologiyasi, axborot texnologiyalari, iqtisodiy tahlil va kommunikativ kompetensiyalarni 
qamrab olishi, shuningdek, xalqaro tajribalarni o‘rganish maqsadida xorijiy ekspertlarni jalb qilish bilan boyitilishi 
kerak.

Soliq nazoratida repressiv choralardan ko‘ra, oldini olishga yo‘naltirilgan yondashuv ustuvor bo‘lishi lozim. 
Bu soliq to‘lovchilarga konsalting xizmatlarini kengaytirish, qonunchilikni tushuntirish uchun interaktiv onlayn 
platformalar yaratish, seminar va vebinarlar o‘tkazish, yirik soliq to‘lovchilarga individual maslahatlar berish 
orqali amalga oshiriladi.

Soliq qonunchiligini soddalashtirish ham muhim vazifalardan biri bo‘lib, ayniqsa kichik va o‘rta biznes 
vakillari uchun tushunarli va shaffof tizimni shakllantirish talab etiladi. Bunda faoliyatning ayrim turlari bo‘yicha 
yagona stavkalar yoki soddalashtirilgan soliq rejimlarini joriy etish mumkin.

Shu bilan birga, soliq organlari faoliyati ustidan jamoatchilik nazorati mexanizmlarini yo‘lga qo‘yish, soliq 
tushumlari va tekshiruvlar natijalari bo‘yicha (maxfiy ma’lumotlarni oshkor etmagan holda) umumlashtirilgan 
axborotlarni e’lon qilish, shuningdek, soliq to‘lovchilarning shikoyatlari va mulohazalarini ko‘rib chiqish bo‘yicha 
samarali aloqa kanallarini yaratish lozim.

Nihoyat, yashirin iqtisodiyot va iqtisodiy jinoyatlarga qarshi kurashishda soliq organlari va boshqa davlat 
idoralari, xususan, bojxona, moliyaviy nazorat va statistika organlari o‘rtasida axborot almashinuvi va harakatlar 
muvofiqligini mustahkamlash zarur.

3	  Muallif tomonidan tuzildi

Bu muammolarni bartaraf etish soliq nazoratining huquqiy va tashkiliy asoslarini takomillashtirish orqali 
biznesni rivojlantirishga, investitsiyalarni jalb qilishga va mamlakatning barqaror iqtisodiy rivojlanishini 
taʼminlashga xizmat qiluvchi yanada samarali, adolatli va shaffof tizimni shakllantirishga yordam beradi.

X U L O S A  V A  T A K L I F L A R
Oʻzbekiston soliq nazorati tizimining joriy holati, aniqlangan muammolar va takomillashtirish yoʻllarini 

umumlashtirgan holda quyidagi xulosalarga kelish mumkin: soliq to‘lovchilarning soliq organlari bilan o‘zaro 
munosabatlarini to‘liq raqamlashtirish, shu jumladan hisobotlarni taqdim etish, soliqlarni to‘lash, ma’lumotnomalar 
olish, qarorlar ustidan shikoyat qilish hamda masofaviy tekshiruvlarni axborot xavfsizligi ta’minlangan holda 
amalga oshirish imkoniyatlarini kengaytirish zarur. Shuningdek, soliq to‘lovchilar va soliq organlarining huquq 
va majburiyatlarini aniq va muvozanatli tartibga solish, ayniqsa soliq nazoratini o‘tkazish jarayonida soliq 
to‘lovchilarning huquqiy kafolatlarini mustahkamlash talab etiladi. Soliq organlari tomonidan qonunchilikni 
tushuntirish, metodik ko‘rsatmalar tayyorlash, amaliyotda tez-tez uchraydigan vaziyatlar asosida tushuntirishlar 
berish, shuningdek, majburiy kuchga ega bo‘lgan individual huquqiy izohlarni olish imkoniyatini qonuniy asosda 
mustahkamlash lozim. Vijdonli soliq to‘lovchilarni rag‘batlantirishga qaratilgan choralarni, jumladan qo‘shilgan 
qiymat solig‘ini qaytarishning soddalashtirilgan tartibini, tekshiruv muddatlarini qisqartirishni va ayrim soliq 
imtiyozlariga kirish imkoniyatini nazarda tutuvchi huquqiy normalarni joriy etish maqsadga muvofiqdir. Shu bilan 
birga, soliq to‘lashdan bo‘yin tovlash, daromadlarni yashirish va yashirin iqtisodiyotga qarshi samarali kurash 
olib borish uchun soliq organlari, bojxona xizmatlari, huquqni muhofaza qiluvchi organlar, Markaziy bank va 
boshqa tegishli idoralar o‘rtasida axborot almashinuvi tizimini takomillashtirish, shaxsiy ma’lumotlar himoyasini 
ta’minlash masalasiga alohida e’tibor qaratish zarur. Soliq organlari mansabdor shaxslarining g‘ayriqonuniy 
harakatlari, vakolatlarini suiiste’mol qilishi, soliq to‘lovchilarning huquqlarini buzishi yoki harakatsizligi uchun 
javobgarlikni kuchaytiruvchi normativ-huquqiy choralarni qayta ko‘rib chiqish intizomni oshirish va korrupsiyani 
kamaytirishga xizmat qiladi. Shu bilan birga, soliq organlarining harakatlari yoki harakatsizligi, shuningdek, 
qabul qilingan qarorlar ustidan, jumladan sud tartibida, shikoyat qilish imkonini beruvchi samarali huquqiy 
mexanizmlarni shakllantirish zarur. Yuqorida bayon etilgan tavsiyalarni amaliyotga tatbiq etish O‘zbekistonda 
zamonaviy, samarali va adolatli soliq nazorati tizimini shakllantirish, iqtisodiy barqarorlikni ta’minlash, investitsiya 
muhitini yaxshilash va fuqarolar farovonligini oshirish uchun mustahkam asos yaratadi.

